
ix

Pendidikan seksualiti adalah satu topik yang sering kali dilihat 
dengan keraguan dan ketakutan dalam masyarakat kita, walaupun 
hakikatnya ia merupakan satu elemen penting dalam perkembangan 
individu yang bertanggungjawab dan beretika. Buku Pendidikan 
Seksualiti: Membangun Kesedaran dan Tanggungjawab ini 
bertujuan untuk membuka ruang diskusi dan refleksi yang lebih 
mendalam tentang pelbagai aspek pendidikan seksualiti yang 
relevan dengan konteks Malaysia.

Dalam pelbagai bab yang disusun, pembaca akan dibawa 
menelusuri sejarah penyebaran penyakit seksual di Tanah 
Melayu pada era penjajahan British serta bagaimana dasar-
dasar penjajahan berkaitan pelacuran memberi kesan terhadap 
kesihatan masyarakat. Selain itu, isu-isu yang berkait rapat dengan 
pendidikan seksualiti dalam kalangan ibu bapa turut diangkat 
bagi menilai di mana tahap kesedaran dan kemahiran kita dalam 
mendidik generasi muda.

Buku ini juga mengkritik pendekatan Comprehensive 
Sexuality Education (CSE) dari perspektif budaya dan agama, serta 
meneliti kerangka hak asasi manusia dalam pendidikan seksualiti 
di Malaysia. Isu-isu yang lebih kompleks seperti transgenderisme 

dibahaskan melalui sudut pandang fiqh, memberikan panduan 
kepada pembaca dalam memahami hukum-hakam yang berkaitan.

Penyelidikan dalam bidang seksualiti dan reproduktif tidak 
lari daripada persoalan etika, justeru satu bab dikhususkan untuk 
mengupas isu ini secara mendalam. Tidak ketinggalan, peranan 
NGO seperti ReproAlert! dalam menyampaikan pendidikan 
seksualiti dan impak teknologi terhadap proses pembelajaran 
turut dikupas, mengimbangi antara kerangka agama, moral, dan 
kemodenan.

Selain itu, cabaran masyarakat dengan isu pornografi serta 
impaknya terhadap tingkah laku seksual turut diberikan perhatian. 
Dalam masa yang sama, penurunan kadar kesuburan di Malaysia 
dan kesannya terhadap struktur kependudukan dibincangkan 
sebagai salah satu isu penting masa kini.

Buku ini mengumpulkan pandangan daripada pelbagai 
disiplin ilmu dengan satu tujuan utama: membina kesedaran dan 
tanggungjawab dalam mendidik masyarakat tentang seksualiti 
secara beretika, penuh makna, dan seimbang dengan nilai-nilai 
tempatan. Semoga ia menjadi rujukan bermanfaat untuk ibu bapa, 
pendidik, penyelidik, serta sesiapa sahaja yang ingin memahami 
pendidikan seksualiti dari pelbagai sudut pandang.

Selamat membaca.

Mohammed Rasheedan bin Ellin
Kuching, Sarawak

Konteks Global Pendidikan Seksualiti
Pendidikan seksualiti dan kesihatan reproduktif adalah istilah yang 
luas dan mempunyai pelbagai tafsiran dalam kalangan masyarakat 
dan organisasi yang berbeza. Ia hadir dalam pelbagai label, 
termasuk Pendidikan Seksualiti Komprehensif (CSE), Pendidikan 
Seksualiti Holistik, Kemahiran Hidup dan Kehidupan, Pendidikan 
Hubungan dan Seks (RSE), serta Pendidikan Seksualiti dan Kesihatan 
Reproduktif (SRH). Banyak institusi antarabangsa dan pendidikan 
menggunakan istilah Pendidikan Seksualiti Komprehensif (CSE) 
(Khan et al., 2020). UNFPA mendefinisikan CSE sebagai.

A right-based and gender-focused approach to sexuality 
education whether in school or out of school. It is taught 
over several years, providing age-appropriate information 
consistent with the evolving capacities of young people. 
Comprehensive sexuality education includes scientifically 
accurate information about human development, anatomy 
and reproductive health, as well as information about 
contraception, childbirth and sexuality infections (STIs), 
including the human immunodeficiency virus (HIV).

Pendahuluan

Pertubuhan Kesihatan Sedunia (WHO) mengkategorikan 
program pendidikan seksualiti kepada tiga kategori. Pertama, 
program yang memberi tumpuan utama atau sepenuhnya 
kepada cadangan untuk menahan diri daripada hubungan 
seksual sebelum perkahwinan. Kedua, program komprehensif 
yang merangkumi pilihan untuk menahan diri, tetapi juga 
meliputi kontrasepsi dan amalan seks selamat. Ketiga, program 
yang merangkumi komponen dalam kategori kedua, tetapi 
meletakkannya dalam perspektif yang lebih luas mengenai 
pertumbuhan dan perkembangan peribadi serta seksual, hak 
seksual, dan hak untuk pendidikan. Namun, definisi dan ciri-
ciri pendidikan seksualiti di atas adalah berdasarkan konteks 
dalam masyarakat sekular dan demokrasi. Walaupun pendidikan 
seksualiti bersifat inklusif dalam bentuk dan prosesnya, ia tetap 
tidak lengkap dari perspektif Islam.

Anjuran Pendidikan Seksualiti dalam Islam
Adalah wajib bagi semua umat Islam untuk mengikuti ajaran 
Islam, yang tidak hanya terhad kepada ritual dan ibadah, dalam 
kehidupan seharian mereka. Islam memberikan panduan dalam 
semua aspek aktiviti harian, gaya hidup, dan amalan, termasuk 
penetapan peraturan khusus berkaitan seksualiti. Tidak dinafikan, 
pendidikan seksualiti yang sesuai dan sihat adalah penting untuk 
kehidupan yang bahagia. Islam telah menyediakan kerangka 
yang mencukupi untuk menikmati anugerah ini daripada Allah. 
Khan et al. (2020) menekankan dalam buku mereka “Pendidikan 
Seksualiti dari Perspektif Islam” bahawa jika diaplikasikan dalam 
kerangka yang diberikan oleh Al-Quran dan Sunnah, seksualiti 
adalah sumber kepuasan emosi, kenikmatan, dan pembiakan, 
yang membantu mengekalkan dan meningkatkan populasi sihat 
dalam kalangan Ummah Muslim.

Pendidikan kesihatan reproduktif seksualiti (SRH) Islamik 
seharusnya diajar di rumah sejak usia awal. Athar (2018) 
mencadangkan bahawa kepercayaan kepada Pencipta harus 
ditanam kukuh sebelum memberikan pendidikan mengenai 
anatomi dan fisiologi sistem reproduktif. Kurikulum perlu 
disesuaikan mengikut usia kanak-kanak dan kelas diadakan 
secara berasingan (Athar, 2018). Mustafa, Bakar, Basri, & 
Usman (2022) menyokong prinsip-prinsip SRH Islamik dengan 
menekankan tujuh aspek utama; pengukuhan tauhid, ibadah 
dan akhlak, amalan kerohanian, integrasi prinsip Al-Daruriyyah 
al-Khams, keutamaan pendidikan keibubapaan, pemeliharaan 
tujuh anggota tubuh, kesucian akal (al-‘aql) dan sosialisasi serta 
hubungan remaja.

Walau bagaimanapun, sifat kontroversi pendidikan 
seksualiti remaja bukanlah hasil daripada doktrin Islam tetapi 
berpunca daripada pantang larang budaya seksual. Jurang yang 
wujud antara ideologi Islam, seperti yang dinyatakan dalam Al-
Quran dan Hadis, dan budaya berdiam diri berdasarkan adat 
dan tradisi sering disalah tafsir sebagai berpaksikan Islam.

Pelan Tindakan Kebangsaan untuk Program Kesihatan Remaja
Menyedari keperluan menangani isu kesihatan remaja, pada tahun 
1995, Bahagian Pembangunan Kesihatan Keluarga, Kementerian 
Kesihatan telah mengambil inisiatif untuk menyediakan 
penjagaan dan perkhidmatan kesihatan kepada golongan 
remaja melalui penubuhan Unit Kesihatan Remaja. Pada tahun 
2001, Polisi Kesihatan Remaja Kebangsaan telah dibangunkan 
dan dilancarkan. Seterusnya, Pelan Tindakan Kesihatan Remaja 
Kebangsaan 2006-2020 telah dimuktamadkan dan diedarkan 
kepada agensi-agensi berkaitan. Pelan Tindakan Kesihatan 
Remaja Kebangsaan ini merangkumi tujuh strategi seperti yang 
digariskan dalam Polisi Kesihatan Remaja Kebangsaan. Tujuh 
strategi tersebut termasuk promosi kesihatan, perkhidmatan 

kesihatan yang mudah diakses dan sesuai, pembangunan 
sumber manusia, sistem maklumat kesihatan remaja, penyelidikan 
dan pembangunan, kerjasama strategik dengan agensi-agensi 
berkaitan serta perundangan. Di bawah setiap strategi, aktiviti 
yang dirancang memberi tumpuan kepada lima bidang kesihatan 
remaja. 

Pengenalan
Masyarakat semakin terkepung dengan serangan-serangan yang 
mendesak nafsu seksual manusia terutama anak remaja menjadi 
semakin liar dan tidak terkawal. Buktinya, mengikut kajian yang 
dilaksanakan oleh Universiti Kebangsaan Malaysia pada 2023, 
75 peratus daripada remaja Malaysia mengaku pernah menonton 
video atau gambar lucah1. 

Jika kita merenung kembali, pada masa dahulu, kita 
sebagai ibu bapa juga menggemari lagu-lagu berbahasa Inggeris. 
Pada masa itu, kita hanya dapat mendengarnya melalui radio 
atau jika bertuah, dapat menonton video klip pada hari minggu, 
terutamanya hari Ahad. Frekuensi pendedahan lagu-lagu ini 
sangat rendah berbanding dengan sekarang. Malah, pendedahan 
yang diberikan pada zaman sekarang juga jauh lebih eksplisit!

1	 Fakulti Perubatan, UKM (2023). https://www.ukm.my/beritaukm/75-peratus-remaja-
malaysia-tonton-video-dan-gambar-lucah/

9 

Gambar 9.1: 75 peratus remaja Malaysia tonton video, gambar lucah 
(sumber: Kajian UKM)

Imej-imej erotik dan lucah kini lebih mudah diakses dan 
percuma, dan ia tidak perlu untuk bersembunyi di laman rahsia. 
Ini adalah sifat lucah arus perdana yang dihasilkan secara besar-
besaran apabila internet telah menjadi medium pengantar yang 
pantas dan meluas. Satu tinjauan pada tahun 2009 mendapati 
terdapat lebih 420 juta halaman lucah internet seluruh dunia. 
Lebih mengejutkan, terdapat 68 juta permintaan enjin carian 
untuk pornografi setiap hari. Sesiapa sahaja yang mempunyai 
kemahiran asas komputer boleh mengakses bahan pornografi 
dengan hanya beberapa klik. Umur purata orang mula-mula 
mengakses pornografi ialah 11 tahun2.

Gejala pornografi ini tidak berlaku dalam tempoh seharian 
melainkan telah terbuka kolong-kolong provokasi dan konotasi 
lucah yang melingkungi kehidupan seorang remaja. Jika diamati, 
hampir di setiap sudut iklan, akan wujud anasir yang menggeletek 
titik berahi yang selama ini ditata dengan iman dan akhlak. 

2	https://socialistworker.co.uk/features/the-price-of-pornography/

Hukum agama kita menetapkan perlakuan lucah melalui 
video dan gambar ini sebagai sesuatu yang jijik. Mengintip 
aksi jorok, aurat dan anggota sulit yang sepatutnya dipelihara, 
sekiranya tidak dirintangi akan membaham benteng takwa dan 
akhirnya membawa kepada kecanduan pornografi. Sebagaimana 
yang kita tahu, kejelikan ini tidak akan terhenti di situ melainkan 
menjadi pencetus ke arah seks bebas, seks luar tabii dan perilaku 
melancap.

Klasifikasi Pornografi
Kita mulakan dengan memahami klasifikasi pornografi. Banyak 
orang hanya menganggap pornografi sebagai video atau gambar 
tentang perilaku seks. Tetapi perkara ini tidak berhenti di situ 
sahaja. Bahan ini boleh dibahagikan kepada dua kategori iaitu 
softcore dan hardcore porn.

Apakah yang dimaksudkan dengan softcore porn?
Softcore porn merujuk kepada bahan lucah yang menunjukkan 
adegan separuh berpakaian ataupun tertutup tetapi memanipulasi 
imaginasi seksual orang yang melihatnya. Contohnya, paparan 
yang menonjol dan menarik perhatian secara seksual, namun tidak 
menonjolkan babak kelucahan secara terang-terangan. Ia sering 
ditemui dalam majalah-majalah, sosial media seperti Facebook 
reels, Instagram, dan pelbagai lagi platform maya dengan imej 
yang menggoda. Imej dan video softcore porn ini dihidangkan 
secara rambang bertujuan untuk mengumpan syahwat pengguna. 
Algoritma platform sosial media bertindak balas terhadap 
kecenderungan pilihan pengguna, dan terus memaparkan pilihan 
yang serupa dengan lebih banyak dan bervariasi.

Apakah itu hardcore porn?
Manakala hardcore porn pula adalah kategori yang menunjukkan 
aktiviti seks secara terperinci dan eksplisit.

Tidak kira softcore atau hardcore, kedua-duanya 
mempunyai kesan yang sama, iaitu merangsang deria seksual 
seseorang. Strategi ini sangat popular dalam industri masa kini 
termasuklah dalam agenda pemasaran produk seperti kosmetik, 
pakaian dan juga hiburan. Strategi untuk mendapat penerimaan 
masyarakat dan normalisasi terhadap hardcore adalah dengan 
meningkatkan paparan softcore porn. Pada akhirnya, apabila 
softcore telah menjadi biasa dan melimpah dalam fikiran, maka 
mesej hardcore porn tidak lagi dianggap sebagai ancaman dan 
sesuatu yang jijik, tetapi sebagai satu keperluan seterusnya 
mendorong seseorang untuk meneroka material bersifat hardcore.

Lingkungan Stimulasi 
Sebelum remaja bergelumang dengan globalisasi internet 
dan kegampangan aksesibiliti melalui telefon bimbit, mereka 
terdedah sama ada secara terencana atau tidak melihat papan 
iklan gergasi yang tidak segan silu mengiklan produk-produk 
yang mempunyai unsur lucah secara terang atau subliminal, apa 
yang kita gelar sebagai soft porn sebentar tadi. Ubat kuat lelaki 
atau ubat perawan untuk wanita mencuit benak remaja yang 
seharusnya dipagari rasa malu dan dijagai pandangannya.

Liberalisasi dalam modus pengiklanan telah secara 
langsung mengganggu ketenteraman nafsu, dan memulakan 
langkah seterusnya iaitu eksplorasi alam kelucahan melalui 
akses digital. Rangsangan seksual dari persekitaran, ditambah 
aksesibiliti tanpa pantauan adalah penjerumus ketagihan 
pornografi. Masuk sahaja ke dalam pusat beli belah, terdapat 
iklan seksyen jualan pakaian dalam yang mempamer model 
seksi yang hanya menutupi bahagian sulit. Sering kali juga kita 
melintasi rak minyak wangi dengan model iklan separuh bogel. 

Begitu juga halnya dengan televisyen yang dahulunya 
menjadi agen perubah minda rakyat ke arah kebaikan dan sumber 
informasi, kini mula dinodai dengan adegan bersulamkan soft 

porn. Skrip-skrip drama ditulis secara tidak bertanggungjawab 
berjaya memancing penonton kononnya ia adalah sebuah karya 
romantis pasangan suami isteri. Sedangkan intimasi tersebut 
suatu yang perlu disembunyikan daripada penonton bawah 
umur. Sekali lagi benak nafsu remaja diganggu.

Babak-babak ini menimbulkan konotasi lucah, yang 
sepatutnya tidak muncul dalam drama Melayu di stesen 
televisyen tempatan. Nyatanya, walaupun sering juga ditegur 
pengamal industri, stesen televisyen dan penerbit filem telah 
menjadi lebih berani dalam membuat provokasi untuk mengukur 
sejauh mana Kementerian Dalam Negeri (KDN) dan Lembaga 
Penapisan Filem (LPF) dapat bertindak terhadap mereka, juga 
sejauh mana masyarakat boleh dinormalisasi dengan budaya 
tersebut.

Belum lagi kita menjelajah ke alam pergaulan anak-
anak remaja kita. Bagi teman yang kita ketahui akal budinya 
bagaimana tidak mengapa, namun kegusaran setiap ibu bapa 
itu munasabah kerana tidak semua teman anak-anak kita boleh 
ditentukan secara mandatori. Medan sosial di sekolah itu luas 
dan bercampur pelbagai latar belakang. Bahasa dan topik 
perbualan mereka juga turut rencam.

Semua ini adalah huluan kepada muara masalah yang 
seterusnya iaitu pornografi.

 

Mangsa Kapitalis dan Industri Haram
Masalah lain dalam industri pornografi yang ramai manusia 
tidak mengetahuinya adalah, bagaimana ia telah menjadi 
sebahagian daripada agenda dahsyat puak kapitalisme. Dalam 
usaha berterusan untuk mendapatkan keuntungan, sebenarnya 
hanya terdapat dua syarikat yang telah menguasai kebanyakan 
pasaran. Mereka telah mencipta monopoli terhadap syarikat lain 
yang cuba bersaing dan mengatasi mereka. 

Untuk memaksimumkan keuntungan, mereka menurunkan 
upah (dan syarat-syarat) pekerja dan bergantung kepada 
penonton untuk memuat naik kandungan mereka sendiri, yang 
kadang-kadang dicuri atau diambil secara paksa. Keuntungan 
mereka juga bergantung kepada maklumat yang mereka ambil 
daripada pengguna mereka. Apabila orang mengunjungi laman 
sesawang pornografi, mereka memberikan data tentang apa 
yang mereka tonton, siapa yang mereka ingin tonton, dan siapa 
mereka.

Ini adalah mengenai apa yang berlaku dalam industri 
pornografi sepertimana algoritma tersebut diaplikasi dalam carian 
muzik, video, dan media sosial. Laman sesawang streaming 
pornografi percuma merupakan antara yang paling popular di 
dunia. Mereka mendapat ratusan juta klik setiap hari. Populariti 
mereka setanding dengan laman web media sosial, Amazon, 
Netflix, dan laman sesawang berita yang paling popular.

Gambar 9.2: Aksesibiliti yang mudah ke laman sesawang porno memerlukan 
sekatan yang lebih berkesan (Sumber: Lionel Bonaventure AFP)

Pada permulaannya, laman sesawang ini bersaing 
antara satu sama lain dengan kandungan yang dimuat naik 
oleh pengguna, sama seperti YouTube, Vimeo, dan Daily Motion 
sekarang ini. Syarikat-syarikat ini kemudian dibeli oleh saingan 
mereka, bukan semestinya yang paling berjaya, tetapi yang mampu 
meminjamkan mereka wang mencukupi untuk membiayai industri 
ini. Akibatnya, hanya dua syarikat yang mendominasi hampir 
semua laman sesawang tube pornografi popular: Mindgeek dan 
WGCZ Holding3.

Kapitalisme digerakkan oleh persaingan dan keuntungan. 
Ia mencari keuntungan dari setiap bidang kehidupan dan 
mengubah segala-galanya menjadi komoditi, sesuatu yang boleh 
dibeli dan dijual. Ini termasuk emosi dan seksualiti kita. Manakala 
pornografi adalah ”mesin impian” (dream machine) kapitalis. 
Industri ini memiliki pendapatan lebih besar daripada Microsoft, 
Google, Amazon, eBay, Yahoo, Apple, dan Netflix digabungkan. 
Pada tahun 2006, pendapatan pornografi di seluruh dunia 
melonjak menjadi $97.06 bilion4.

Disebabkan keuntungan yang sangat besar dari 
pornografi, para penghasilnya berusaha untuk merebut ruang 
pasaran yang lebih mega. Mereka memproduksi pornografi 
yang lebih kejam dengan wanita yang semakin muda dan 
tindakan yang lebih merendahkan dan menyerang. Kapitalisme 
menghargai keuntungan di atas segalanya, sehingga mengurangi 
pertimbangan terhadap kesetaraan hak, moral, atau kerosakan 
pada hubungan personal.

3	Nilsson (2020). The secretive world of MindGeek: the Montreal-based company behind 
Pornhub and RedTube

4	https://truthout.org/articles/capitalism-and-loneliness-why-pornography-is-a-
multibilliondollar-industry/

Kesan Pornografi
Sekiranya tidak dibanteras, perbuatan ini akan menjadi ancaman 
kedamaian apabila mereka telah berumah tangga berakar dari 
daya fantasi pasangan terutama sang lelaki yang telah menggila 
diluar akal. Ilusi seksual yang dipertonton adalah lagak khayalan 
kapitalis yang yang akan menghambat pasangan daripada 
mengecapi kebahagiaan yang sebenar.

Tindakan menonton filem lucah melibatkan ikatan antara 
otak dan imej-imej serta perbuatan lucah yang digambarkan. 
Proses ikatan neural ini melibatkan peniruan mental yang segera 
ketika orang menonton perwakilan sebarang tingkah laku, 
terutamanya tingkah laku yang membangkitkan nafsu. Bahan 
kimia yang dilepaskan dari aktiviti neurotransmitter mencipta 
sensasi kenikmatan, mendorong penonton untuk mencari lebih 
banyak pengalaman ini.

Penonton adalah mangsa ketagihan kerana mereka tidak 
hanya mencapai orgasme dengan filem lucah tetapi juga boleh 
mengembangkan ikatan neurologi dengannya. Seringkali, mereka 
tidak sedar bahawa hubungan mereka dengan filem lucah 
mungkin berjaya menggantikan hubungan tabii mereka dengan 
orang lain.

Ramai lelaki yang telah terjebak dengan pornografi lebih 
menyukai versi sintetik seks berbanding seks sebenar, walaupun 
peluang untuk keintiman dengan pasangan itu ada. Mereka 
mungkin mengelak dari memulakan dan melakukan hubungan dan 
keintiman yang ditawarkan seks sebenar dan memilih filem lucah 
untuk memuaskan kehendak syahwat mereka. Sesetengahnya 
mengelakkan untuk membina hubungan sama sekali demi ikatan 
yang nampaknya selamat, terpencil, dan tidak dikenali dengan 
imej-imej buatan di skrin komputer atau telefon bimbit.

Langkah Pencegahan
Melahirkan anak remaja yang kuat daya tahan melawan tekanan 
arus pornografi tidak dapat dilakukan dengan satu kaedah 
tunggal. Ramai ibu bapa yang tersilap sekiranya anak-anak 
mereka pandai solat dan pandai mengaji, maka mereka telah 
lengkap benteng agamanya untuk melawan gelombang jahat 
pornografi ini. Faktanya, promosi pornografi ini tidak mengenal 
siapa, termasuklah remaja yang berkopiah atau bertudung labuh.

Seperti yang kita bincang tadi, lingkungan stimulasi 
seksual remaja perlu dikawal. Kaedah pemasaran produk pada 
hari ini perlu disemak semula. Medan iklan termasuk papan iklan 
gergasi, papan iklan di rak produk, gambar manusia atau arca 
model seksi, iklan berunsur syahwat di televisyen dan media 
sosial perlu menjalani proses transformasi yang menyeluruh. 
Kolong-kolong seksual ini walaupun nampak kecil, tetapi inilah 
pemula kepada budaya pornografi.

Para penerbit filem dan drama pula janganlah terlalu 
ego untuk menerima teguran daripada alim ulama dan golongan 
asatizah tentang hidangan kontroversi yang diselitkan di dalam 
drama kalian. Mereka adalah suara kepada ibu bapa yang risau 
akan kehadiran budaya yang cuba menyelinap masuk ke dalam 
keluarga mereka melalui televisyen. Sebagai sebuah bangsa yang 
kaya dengan khazanah, budaya dan agama, kita ada pilihan lain 
yang boleh ditonjolkan sebagai hegemoni media bermanfaat.

Jangan terlalu cetek pemikiran, asal hendak laris maka 
babak romantis menjadi modalnya. Lupakah kita kecerdasan 
penerbit filem Mat Kilau yang telah mencipta sejarah sebagai 
sebuah filem tanpa sedikitpun babak seksi namun menjadi filem 
jagoan dengan kutipan pecah panggung dan memencilkan filem-
filem yang lain. Nilai yang diangkat adalah keteguhan bangsa dan 
kepahlawanan. Tidak sedikit komentar rakyat yang mengkehendaki 
filem bergenre ini dihasilkan lebih banyak. 

Pihak Lembaga Penapisan Filem pula perlu lebih tegas 
dengan menggariskan syarat yang lebih ketat dan mengumumkan 
garis panduan baru agar babak ”soft porn” juga turut dikekang. 

Pengumuman ini penting agar tidak berlaku penerbit memberi 
alasan ”filem telah pun dihasilkan” atau ”jika rugi siapa yang akan 
membayar pelakon kami?”. Bukan masanya untuk berbahas bak 
membelah kepayang muda, dimakan mabuk, dicampak sayang.

Kuat Sepit kerana Kempa
Resolusi membanteras pornografi juga memerlukan tunjangan 
utama daripada ibu bapa. Ibu bapalah yang memegang autoriti 
untuk mengawal selia bagaimana dan apa yang dilihat oleh 
anak mereka. Zaman untuk ibu bapa memberi kepercayaan 
100% kepada anak sudah tamat, kerana liang-liang syaitan untuk 
meracun minda anak-anak dengan pornografi terwujud begitu 
banyak tanpa kita sedari. Kita tidak mahukan generasi rosak 
disebabkan kita laksana layang-layang salah teraju.

Telah tiba saatnya setiap daripada ibu bapa perlu 
menggunakan aplikasi kawalan internet keluarga untuk memantau 
aktiviti dalam talian anak-anak. Istilah kebebasan memilih amat 
berbahaya kepada anak remaja yang belum sepenuhnya tahu 
baik dan buruk, dosa dan pahala, belum lagi teguh identiti diri 
mungkin masih mencari-cari makna cinta dan perhubungan. 

Bukan setakat itu, mereka perlu memeriksa secara rutin 
laman-laman yang dilayari secara terus ke peranti mereka kerana 
baik ”incognito” mahupun Rangkaian Peribadi Maya (VPN) boleh 
membuka ”terowong” untuk menyembunyikan alamat IP dan 
mengunci trafik maya agar tiada siapa pun dalam rangkaian 
tempatan dapat mengurai jejak mereka. Komunikasi jujur dan 
telus antara ibu bapa dan anak remaja perlu disemai dan diikat 
dengan pandangan Tuhan yang satu.

Gambar 9.3: Bagaimana VPN berfungsi? (sumber: keepersecurity.com)

Pujian harus diberikan kepada ibu bapa yang 
menghentikan sebarang aktiviti internet apabila masa anak remaja 
perlu ditumpukan pada ulang kaji pelajaran, ketika bersama 
keluarga dan ketika anak remaja hendak beradu di bilik masing-
masing. Sesetengah mereka mengumpul dan mengunci peranti 
di dalam kotak untuk mencegah anak-anak daripada curi-curi 
menggunakannya tanpa kita sedari.

Matlamat akhir pornografi ini adalah kemusnahan moral 
bangsa dan kehancuran akhlak. Sekiranya kita mengikut kaca 
mata Barat yang menormalisasikan pornografi sebagai kaedah 
pemuas syahwat yang bersifat peribadi, kita silap kerana kesan 
buruk budaya pornografi ini akan meranapkan sebuah tamadun.

Permasalahan seksualiti dalam masyarakat memerlukan peranan 
daripada setiap lapisan masyarakat. Para pendidik, penyelidik, 
pimpinan masyarakat, ibu bapa, agensi kerajaan dan bukan 
kerajaan, institusi agama dan aktivis sosial, semuanya perlu 
berganding bahu untuk memastikan golongan remaja dan kanak-
kanak dapat membesar dengan sihat dan selamat. Kita menyedari 
wujudnya pelbagai ancaman terutama sekali daripada arus 
globalisasi, dunia terbuka dan kebolehcapaian yang menyebabkan 
tingkah laku seksual remaja hari ini memerlukan intervensi baharu 
yang lebih ampuh dan berkesan. Pendidikan kesihatan reproduktif 
dan seksualiti bukan lagi sesuatu yang asing untuk dibicarakan, 
bahkan pendekatan pendidikan yang selari dengan prinsip agama 
dan nilai budaya amatlah diperlukan.
	 Dalam pada itu, perbincangan mengenai pendidikan 
kesihatan reproduktif dan seksualiti bukanlah sekitar perbicaraan 
mengenai perkembangan anak-anak menghampiri akil baligh 
semata-mata. Dalam lensa yang lebih besar, kita harus menginsafi 
bahawa wujudnya pertembungan ideologi yang lebih serius – 
antara nilai liberal dan prinsip agama – yang perlu difahami semua 
sebagai asas kepada kerencaman acuan, agenda dan hala tuju 
pendidikan kesihatan reproduktif dan seksualiti di dunia ini. 

Penutup

Rafidah Hanim binti Mokhtar adalah seorang 
profesor dalam Fisiologi di Universiti Sains Islam 
Malaysia (USIM). Beliau berkelulusan Doktor 
Perubatan dari Universiti Kebangsaan Malaysia 
pada tahun 1997 dan memperolehi PhD dalam 
bidang Fisiologi dari Universiti Islam Antarabangsa 
Malaysia (UIAM) pada tahun 2007. Dr. Rafidah Hanim 
merupakan mantan Pengarah Pusat Libatsama 
Masyarakat dan Hubungan Industri (PLiMJI), USIM. 
Beliau sebelum ini pernah menjawat jawatan 
Timbalan Dekan Akademik dan Penyelidikan, 
Fakulti Perubatan dan Sains Kesihatan, USIM. 
Dalam bidang kajian, Dr. Rafidah Hanim 
mengasaskan Akademi Kajian LGBT di Institut 
Pengurusan dan Penyelidikan Fatwa Sedunia 
atau World Fatwa Management and Research 
Institute (INFAD), USIM dan merupakan Ketua 
Akademi pertama. Beliau telah membentangkan 
kajian penyelidikan ini di dalam dan luar negeri. 
Beliau merupakan panel rujukan bagi Bahagian 

Biografi Penulis

Pembangunan Kesihatan Keluarga (BPKK), 
Kementerian Kesihatan Malaysia dalam merangka 
“Garispanduan pengendalian masalah kesihatan 
gender di Klinik Kesihatan” dan organisasi bukan 
kerajaan yang melibatkan transgender seperti 
Persatuan Insaf Pahang. Dr. Rafidah Hanim kini 
merupakan Ahli Jawatankuasa Isu Hal Ehwal Islam 
Antarabangsa, Jabatan Kemajuan Islam Malaysia 
(JAKIM) 2021-2023. Beliau juga merupakan Ahli 
Majlis Wanita Islam YADIM (MAYA) 2021-2022. 
Selain itu, Dr. Rafidah Hanim juga aktif di dalam 
NGO wanita, kekeluargaan dan kesihatan di mana 
beliau merupakan Presiden International Women’s 
Alliance for Family Institution and Quality Education 
(WAFIQ) dan Naib Presiden I-Medik. Beliau juga 
merupakan Pengerusi Bersama MACSA.

Azizi bin Ayob berpengalaman dalam bidang 
akademik dan industri farmaseutikal lebih dari 24 
tahun. Dr Azizi ialah seorang doktor perubatan 
dari Universiti Kebangsaan Malaysia (MD UKM) 
dan melanjutkan pelajaran di bidang Doktor 
Falsafah Perubatan Farmakologi di Universiti Islam 
Antarabangsa Malaysia (PhD, UIAM). Jawatan 
terkini beliau ialah sebagai Professor KHAIR di 
Fakulti Farmasi, Universiti Kolej Antarabangsa 
MAIWP (UCMI). Beliau aktif dalam pelbagai 
bidang kajian perubatan dan farmaseutikal 
serta pengkhususan dalam Pembangunan Halal 
Vaksin dan Kajian Klinikal. Sebagai Profesor di 
pelbagai pusat pengajian tinggi, Dr Azizi juga 
dilantik sebagai Pakar Rujuk Halal Vaksin oleh 
pihak Jabatan Kemajuan Islam Malaysia (JAKIM) 
dan Ahli Panel Konsortium Majlis Pakar Program 

Pembangunan & Pengukuhan Penghasilan Vaksin 
Negara oleh Kementerian Sains, Teknologi dan 
Inovasi (MOSTI). Topik etika perubatan di dalam 
buku ini ditulis berdasarkan pengalaman luas 
beliau dalam mengendalikan pelbagai kajian 
klinikal dan juga latihan teknikal berkaitan ‘Amalan 
Baik Kajian Klinikal’ (Good Clinical Practice).

Razitasham binti Safii merupakan seorang pakar 
perubatan kesihatan awam dan profesor di 
Jabatan Kesihatan Komuniti dan Kesihatan Awam, 
Universiti Malaysia Sarawak. Mendapat kelulusan 
MBBS dari Universiti Malaya pada tahun 1990 
dan Master in Community Health (Family Health) 
dari Universiti Kebangsaan Malaysia pada tahun 
2002. Beliau menjadi ahli Perisikan Epidemiologi 
Malaysia (EIP) pada tahun 2012 dan Fellowship 
dalam Academy of Medicine Malaysia pada tahun 
2024. Mempunyai pengalaman bekerja di Jabatan 
Kesihatan Negeri Sarawak selama 21 tahun 
sebelum memulakan karier sebagai pensyarah 
di Universiti Malaysia Sarawak pada tahun 2012. 
Beliau dilantik sebagai penyelia lapangan dalam 
program EIP dan program fellowship Kesihatan 
Keluarga di bawah Kementerian Kesihatan 
Malaysia. Beliau mempunyai pengalaman dalam 
pendidikan seksualiti dan mula terlibat dalam 
aktiviti-aktiviti yang berkait dengan SRH semenjak 
tahun 1993 dan pada masa kini terlibat dalam 
penyelidikan berkaitan bidang tersebut. Koleksi 
ceramah dan hasil pengajaran beliau telah 
dibukukan dalam “Parenting on Sexuality” yang 
diterbitkan oleh UNIMAS Publisher pada tahun 
2023.

Mohammed Rasheedan bin Ellin adalah seorang 
pensyarah kanan di Universiti Malaysia Sarawak. 
Beliau memperoleh Sarjana Sains Kejururawatan 
daripada Universiti Malaya pada tahun 2021 dan 
Ijazah Doktor Falsafah dalam Kejururawatan 
daripada Universiti Islam Antarabangsa Malaysia 
pada tahun 2025. Penyelidikan beliau berfokus 
dalam bidang pendidikan seksualiti dan kesihatan 
reproduktif dalam kalangan remaja, dinamika 
kekeluargaan dan keibubapaan. Sebagai seorang 
jurulatih modul pendidikan kesihatan seksualiti 
ReproAlert! I-Medik, beliau aktif dalam aktiviti 
pemerkasan ibu bapa terutamanya berkaitan isu 
pendidikan seksualiti. Beliau juga aktif menulis 
artikel penyelidikan di jurnal akademik dan juga di 
surat khabar serta portal atas talian seperti Berita 
Harian, Malaysia Gazette dan Samudera.my berkait 
isu pendidikan seksualiti dan isu kejururawatan. 
Beliau juga terlibat dalam aktiviti khidmat rundingan 
pentadbiran insitusi pendidikan tinggi dan sekolah 
dalam agenda pemerkasaan remaja dan belia.

Siti Hazariah binti Abdul Hamid merupakan 
seorang Penolong Profesor dan Ketua Jabatan 
Kejururawatan Penjagaan Khas di Kulliyyah 
Kejururawatan, Universiti Islam Antarabangsa 
Malaysia (UIAM). Beliau memiliki Ijazah 
Kedoktoran (Ph.D.) dalam bidang Kejururawatan 
dari University of Manchester dan Ijazah Sarjana 
Sains Kesihatan Komuniti (Kesihatan Keluarga) 
dari Universiti Kebangsaan Malaysia (UKM). Siti 
Hazariah juga merupakan ahli seumur hidup 
bagi Persatuan Kesihatan Remaja Malaysia 

dan Persatuan Penyelidikan Kualitatif Malaysia. 
Sebagai pensyarah kanan dan penyelidik utama, 
beliau memberi tumpuan kepada pendidikan 
seksualiti. Di samping tugas akademik, beliau 
kerap menulis artikel di portal berita serta jurnal 
akademik.

Anayasmin binti Azmi adalah seorang pakar 
pediatrik berdedikasi dengan lebih daripada 
13 tahun pengalaman. Beliau memiliki ijazah 
perubatan MBBS dari Monash University, 
MRCPCH dari UK, dan Sarjana Pendidikan Awal 
Kanak-Kanak dari Malaysia, serta Sijil Lanjutan 
dalam Kajian Autisme dari IBCCES. Sebagai 
pensyarah di UiTM, Dr. Anayasmin mempunyai 
minat mendalam dalam ‘Developmental 
Paediatric’ berkaitan kecelaruan perkembangan 
kanak-kanak. Beliau adalah pengasas Aulad 
Read dan Ketua Unit Pendidikan Seksualiti dan 
Reproduktif di I-Medik, memimpin usaha dalam 
pendidikan seksualiti kanak-kanak. Dr. Anayasmin 
juga kerap menulis untuk Berita Harian dan 
Utusan Malaysia serta sering bersiaran di 
radio untuk membincangkan isu-isu pendidikan 
seksualiti. Dengan dedikasi tinggi, beliau terus 
menyumbang kepada peningkatan kualiti hidup 
kanak-kanak di Malaysia.

Ahmad Muslim bin Ahmad Roslan adalah 
seorang pakar perubatan keluarga yang bertugas 
di Klinik Kesihatan Mahmoodiah, Johor Bahru. 
Beliau merupakan Naib Presiden I-Medik, 
sebuah organisasi yang memperjuangkan isu-
isu kesihatan dan perubatan di Malaysia. Dr. 
Ahmad Muslim memperoleh Ijazah Sarjana Muda 
Perubatan dan Pembedahan dari UniKL RCMP 
dan menyambung pengajian di peringkat Sarjana 
Perubatan Keluarga di UiTM. Beliau juga aktif 
menulis artikel dan laporan bagi I-Medik, termasuk 
laporan berkenaan hak-hak beragama dalam 
sistem kesihatan semasa UPR ke-4 Malaysia. 
Dr. Ahmad Muslim mempunyai pengalaman luas 
dalam pengendalian kes-kes kesihatan primer, 
remaja, dan penyakit berjangkit. Beliau kerap 
dijemput untuk memberi ceramah mengenai 
kesihatan reproduktif dan seksualiti di sekolah-
sekolah. Selain itu, beliau juga seorang advocator 
dalam pencegahan gaya hidup diabetes dan 
berminat terhadap intervensi pencegahan serta 
perawatan obesiti melalui pendekatan gaya hidup 
sihat.

Nur Fatin binti Halil merupakan graduan Universiti 
Al-Azhar, Kaherah, Mesir dalam bidang Pengajian 
Islam dan Bahasa Arab serta telah melanjutkan 
pengajian peringkat Sarjana dalam bidang Syariah 
di Universiti Sains Islam Malaysia (USIM). Kini, 
beliau sedang melanjutkan pengajian peringkat 
Doktor Falsafah dalam bidang Syariah dan 
Perundangan di USIM. Beliau turut berpengalaman 
dalam penyelidikan Syariah dan Fatwa melalui 
pelbagai geran kerajaan antaranya Jabatan 
Kemajuan Islam Malaysia (JAKIM), Kementerian 
Pengajian Tinggi dan Majlis Agama Negeri 
serta pernah berkhidmat di Institut Pengurusan 
dan Penyelidikan Fatwa Sedunia (INFAD). Aktif 
dalam NGO Pertubuhan Muafakat Ilmuan Islam 
(MUIS) sebagai Penolong Setiausaha Agung 
dan penyelidik, beliau menumpukan penulisan 
kepada Fiqh Wanita, isu gender dan hak asasi. 
Penulisannya tentang hak wanita dalam Islam 
pernah memenangi Pertandingan Menulis Artikel 
Hak Asasi Manusia Daripada Perspektif Agama 
pada tahun 2021 anjuran Suruhanjaya Hak Asasi 
Manusia Malaysia (SUHAKAM). Beliau juga terlibat 
dalam pembangunan Modul ReproAlert! oleh 
Ikatan Pengamal Perubatan dan Kesihatan Muslim 
Malaysia (I-Medik) dengan kerjasama Pertubuhan 
Ikatan Wanita Antarabangsa (WAFIQ) serta kerap 
membentang kertas kerja di peringkat nasional 
dan antarabangsa.

Mohamad Azrul Azly bin Zarul Fu’ad merupakan 
Pegawai Perubatan di Klinik Kesihatan Chemor, 
PKD Kinta. Beliau memperoleh Ijazah Sarjana 
Muda Perubatan dan Pembedahan (MBBCh) 
daripada Mansoura University, Mesir. Beliau 
juga memperoleh Ijazah Sarjana Muda Sastera 
(Sejarah) di Universiti Sains Malaysia. Beliau 
menumpukan sejarah perubatan dan kesihatan 
dalam kajiannya. Beliau boleh dihubungi menerusi 
e-mel: azrulazly@gmail.com.

Norizan bin Kadir memperoleh Ijazah Doktor 
Falsafah (Ph.D) dari Universiti Malaya dalam 
bidang sejarah. Antara fokus penyelidikannya 
hingga kini ialah mengenai isu tuntutan Filpina 
ke atas Sabah dan isu-isu sempadan. Beliau turut 
dilantik menjadi perunding dalam projek-projek 
penyelidikan berkaitan isu tuntutan Filipina dan 
waris-waris Sultan Sulu ke atas Sabah serta 
dijemput menyampaikan perkongsian di media 
massa. Beliau kini merupakan pensyarah kanan 
di Bahagian Sejarah, Pusat Pengajian Pendidikan 
Jarak Jauh, Universiti Sains Malaysia. Beliau boleh 
dihubungi melalui emel: norizan.kadir@usm.my.

Murizah binti Mohd Zain memulakan pengajiannya 
di bidang perubatan di Universiti Kebangsaan 
Malaysia dan berjaya menamatkan pengajiannya 
pada tahun 1994. Kerjayanya bermula di Hospital 
Pulau Pinang dan Hospital Seri Manjung sebelum 
menyambung program sarjana dalam bidang 
kepakaran di Hospital Universiti Sains Malaysia, 
Kubang Kerian, dan bergraduasi sebagai Pakar 
Obstetrik dan Ginekologi pada tahun 2001. 
Berkhidmat sebagai pakar di Hospital Alor 
Setar dan melanjutkan subkepakaran dalam 
bidang perubatan reproduktif dari tahun 2006 
hingga 2008 di University of Adelaide, South 
Australia. Sekembalinya dari Australia pada tahun 
2008, beliau menubuhkan pusat rawatan IVF di 
Hospital Sultanah Bahiyah (HSB), Alor Setar yang 
merupakan salah satu daripada empat hospital 
kerajaan yang menawarkan perkhidmatan IVF. 
Beliau berkhidmat di hospital tersebut sehingga 
bersara awal pada 2021. Dr Murizah telah 
mengasas dan membangunkan Vistana Fertility 
Centre di Alor Setar dan kini, beliau sendiri 
merupakan Pengarah, Vistana Fertility Centre. 
Selain itu, Dr Murizah terlibat aktif sebagai tenaga 
pengajar dalam program sarjana perubatan, 
beliau juga giat menulis dan telah menerbitkan 
beberapa buah buku serta kajian ilmiah dalam 
pelbagai jurnal perubatan. Dr Murizah merupakan 
seorang tokoh dan pakar yang kerap dijemput 
untuk memberi ceramah di dalam dan luar negara, 
dan baru-baru ini dilantik sebagai President, 
Pacific Ring Society of Reproductive Medicine. 

Wan Nur Syakira binti Wan Musa berasal dari 
Kuala Terengganu, Terengganu dan kini menetap 
di Klang, Selangor. Mendapat pendidikan ijazah 
sarjana muda Fiqh dan Usul Fiqh di Universiti 
Yarmouk, Jordan dan melanjutkan peringkat 
sarjana di Universiti Islam Antarabangsa Gombak 
dalam bidang yang sama. Beliau merupakan 
pempengaruh di media sosial yang mengfokuskan 
topik keibubapaan dan pendidikan seksualiti. 
Sehingga kini, beliau telah menghasilkan tiga 
buah buku iaitu Sirah Nabi Yunus, Sirah Nabi 
Lut dan Berbual-bual dengan Anak Tentang 
Seksualiti. Selain itu, beliau juga pernah muncul 
di rancangan Wanita Hari Ini untuk berkongsi 
tentang topik pendidikan seksualiti dan kini 
menjadi tetamu tetap setiap minggu di radio 
Zayan FM dalam segmen Sembang Dengan Anak 
Mengenai Seksualiti.

Rafazila binti Ramli adalah seorang ahli akademik 
dan pakar kesihatan komuniti yang berasal dari 
Sibu, Sarawak. Beliau memulakan perjalanan 
akademiknya dengan mendapatkan pendidikan 
sarjana muda dari Universiti Teknologi Mara 
(UiTM) Shah Alam. Kemudian, beliau melanjutkan 
pengajian ke peringkat sarjana di Universiti Sultan 
Zainal Abidin (UNISZA) di Terengganu, dengan 
fokus dalam bidang yang berkaitan dengan 
tingkah laku remaja dan belia. Pengalaman 

SEKSUALITI
Membangun Kesedaran & Tanggungjawab

Pendidikan seksualiti merupakan aspek penting dalam pembentukan individu 
yang sihat dari segi fizikal, emosi, dan sosial. Melalui pendidikan seksualiti, 
individu diajar untuk memahami tubuh mereka, proses perkembangan seksual, 
dan hubungan antara manusia dengan cara yang sihat dan bermakna. Pendidikan 
seksualiti bukan sahaja berkisar pada biologi reproduksi, tetapi juga merangkumi 
aspek penting seperti membuat keputusan yang bijak, berkomunikasi secara 
berkesan, dan menghormati diri sendiri serta orang lain. Dengan pemahaman 
yang kukuh tentang seksualiti, individu dapat membina hubungan yang sihat dan 
bermakna, serta mengelakkan risiko tingkah laku seksual yang tidak selamat. 
Pendidikan seksualiti juga penting dalam mencegah keganasan seksual, 
penderaan, dan penyalahgunaan seksual. Dengan meningkatkan kesedaran 
tentang hak-hak seksual dan batasan peribadi, individu dapat lebih baik mengenal 
pasti dan mengatasi situasi yang berisiko.

